
					આ પાનું પ્રમાણિત થઈ ગયું છે.
જોગીસદાસ ખુમાણ
૨૩ 
 





“ભાઈ, રામને તે દિ' સીતાજીની ગોત્ય કરતાં કરતાં
માર્ગેથી માતાજીનાં ઘરેણાં લૂગડાં હાથ આવ્યાં, ને પછી
લખમણજીને એ દેખાડીને કોનાં છે એમ પૂછેલું તે ટાણે
લખમણ જતિએ શો જવાબ દીધો'તો, ખબર છે ?”

“હા, હા ! કહ્યું'તું કે મહારાજ, આ હાથનાં કંકણ, કાનનાં
કુંડળ કે ગળાના હાર તો કોના હશે તેની મને કાંઈ ગતાગમ
નથી. કેમકે મેં કોઈ દિ' માતાજીના અંગ ઉપર નજર કરી નથી;
પણ આા પગનાં ઝાંઝરને તો હું ઓળખી શકુ છું. રોજ સૂરજ
ઉગ્યે હું માતાજીના પગુમાં પડતો ત્યારે ઝાંઝર તો મારી
નજરે પડતું'તું !"

“ત્યારે આજ જોગીદાસ પણ એજ લખમણ જતિનો
અવતારી પુરૂષ જન્મ્યો છે બાપ ! એને બજાર સન્મુખ નજર
રાખી ન પાલવે, એમાં હમણાં હમણાં બે અનુભવ એવા
મજ્યા કે આ દુનિયાની માયાથી એ તપસી ચેતી ગયો છે."

“શા અનુભવ ?”

“એક દિવસ જોગીદાસ જુનીના વીડમાં આંટો લઈને
બાબરીયાધાર આવતા'તા. હું પણ ભેળેા હતો. બેય ઘોડેસવાર
થઈને આવતા'તા.  આવતાં આવતાં જેમ અમે નવલખાના
નેરડામાં ઘોડીઓ ઉતારી, તેમ તે સૂરજના પચરંગી તેજે
હીરા મોતીએ મઢી દીધેલા હોય એવા ઝગારા મારતા એ પાણીના
પ્રવાહમાં પીંડી પીંડી સુધી પગ બોળીને એક જુવાનડીને ઉભેલી
દીઠી. અઢારક વરસની હશે. પણ શી વાત કરૂં એના સ્વરૂપની?
હમણાં જાણે રૂ૫ ઓગળીને પાણીના વ્હેનમાં વહ્યું જાશે ! સામે નજર
નોંધીએ તો નક્કી પાપે ભરાઈએ એવું રૂપ : પણ આપાને તો
એ વાતનું કાંઈ ઓસાણે ન મળે ! નેરાની ભેખડ્યું અને જીવતી
અસ્ત્રી, બેય આપાને તો એકસરખાં. આપાએ ઘોડી પાણીમાં
નાખી. એમાં પડખે ચડીને એ જુવાનડીએ જબ ! દેતી
ઘોડીની વાઘ ઝાલી. ધોડીએ ઝબકીને મોઢાની ઝોંટ તો ઘણી
યે દીધી, જોરાવર આદમીનું યે કાંડું છુટી જાય એવા જોરથી

